
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 26.01.2018. 
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi ( „Službeni glasnik BiH“ broj: 32/02,  102/09 i 72/17), rješavajući po službenoj dužnosti protiv Granične policije Bosne i Hercegovine, zbog traženja od kandidata da uz prijavu na „Javni oglas za prijem kadeta u činu „Policajac“ Granične policije Bosne i Hercegovine“ broj: 17-06-1-34-11-4660-7/16 od 31.10.2017., dostave ovjerenu fotokopiju vozačke dozvole „B“ kategorije, Agencija za zaštitu ličnih podataka u Bosni i Hercegovini, d o n o s i:
R J E Š E NJ E
I
Zabranjuje se Graničnoj policiji Bosne i Hercegovine da od kandidata koji se prijavljuju na 
Javni oglas za prijem kadeta u činu „Policajac“ Granične policije Bosne i Hercegovine 
broj: 17-06-1-34-11-4660-7/16 od 31.10.2017.  zahtjeva dostavljanje fotokopije 
vozačke dozvole.
II
Nalaže se Graničnoj policiji Bosne i Hercegovine da uništi fotokopije vozačkih dozvola 
dostavljenih od strane kandidata uz prijavu na Javni oglas za prijem kadeta u činu 
„Policajac“ Granične policije Bosne i Hercegovine broj: 17-06-1-34-11-4660-7/16 od 
31.10.2017. 
III 
Granična policija Bosne i Hercegovine dužna je u roku od 15 dana od dana dostavljanja Rješenja, pismeno obavijestiti ovu Agenciju i dostaviti dokaze o izvršenju naložene upravne mjere iz tačke II dispozitiva Rješenja.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila prijavu kojom se traži pokretanje postupka protiv Granične policije Bosne i Hercegovine (u daljem tekstu: Granična policija) zbog zahtijevanja od zainteresovanih kandidata da uz prijavu na Javni oglas za prijem kadeta u činu „Policajac“ Granične policije Bosne i Hercegovine broj: 17-06-1-34-11-4660-7/16 od 31.10.2017., a koji je objavljen u dnevnim novinama i na web stranici: http://www.granpol.gov.ba, dostave ovjerenu fotokopiju važeće vozačke dozvole „B“ kategorije izdate u BiH.

Uvidom na web stranicu: http://www.granpol.gov.ba, o čemu je sačinjena Službena zabilješka broj: UP1 03-1-37-5-220-2/17 DGL od 22.11.2017., utvrđeno je da je na istoj objavljen „Javni oglas za prijem kadeta u činu „Policajac“ Granične policije Bosne i Hercegovine“ kojim se od kandidata traži da uz prijavu na isti dostave fotokopiju važeće vozačke dozvole „B“ kategorije izdate u BiH. Osim toga, predmetni javni oglas objavljen je u dnevnim novinama i to pod brojem: 17-06-1-34-11-4660-7/16 od 31.10.2017.
S tim u vezi, Agencija je aktom broj: UP1 03-1-37-5-220-3/17 DGL od 23.11.2017., od Granične policije zatražila informaciju po kom pravnom osnovu i u koju svrhu je u predmetnom javnom oglasu, tražila da zainteresovani kandidati uz prijavu na isti, dostave ovjerenu fotokopiju važeće vozačke dozvole „B“ kategorije izdate u BiH. 
U informaciji Granične policije broj: 17-06-1-34-11-4660-969/16 od 28.11.2017., navodi se da su Zakonom o policijskim službenicima BiH, propisani opšti uslovi zapošljavanja, te da prema istom zakonu, rukovodilac može odrediti dodatne posebne uslove koje smatra neophodnim zbog prirode posla. U skladu sa zakonskim ovlaštenjima, direktor Granične policije je Odlukom o određivanju posebnih uslova neophodnih za obavljanje poslova i zadataka policijskih službenika broj: 17-06-1-34-11-4660-11/16 od 31.10.2017. odredio dodatne i posebne uslove koji su neophodni za obavljanje tih poslova. S tim u vezi, prilikom sačinjavanja teksta predmetnog javnog oglasa tačkom II, između ostalog, propisani su posebni uslovi, a jedan od istih je i važeća vozačka dozvola „B“ kategorije izdata u BiH. U informaciji se naglašava da Granična policija neće dalje prosljeđivati i obrađivati lične podatke sadržane u vozačkoj dozvoli ili bilo kojem drugom dokumentu koji se traži Javnim oglasom. Dalje se navodi da su takvi podaci neophodni radi sagledavanja da li kandidat ispunjava propisane uslove za rad u policijskom organu, te da se nakon okončanja konkursne procedure svi dokumenti koji su dostavljeni uz prijave, arhiviraju i uništavaju u skladu sa Listom kategorija registraturne građe sa rokovima čuvanja. Na kraju, Granična policija navodi da se na javne oglase za prijem policijskih službenika prijavljuje po nekoliko hiljada kandidata, te uvid u dostavljenu dokumentaciju isključivo od strane članova komisije, predstavlja efikasan sistem za utvrđivanje da li kandidat ispunjava opšte i posebne uslove oglasa.    

U provedenom postupku, Agencija je utvrdila da je Granična policija od kandidata koji se prijavljuju na Javni oglas za prijem kadeta u činu „Policajac“ Granične policije Bosne i Hercegovine broj: 17-06-1-34-11-4660-7/16 od 31.10.2017., tražila da uz prijavu dostave ovjerenu fotokopiju važeće vozačke dozvole „B“ kategorije izdate u BiH.

     Članom 1. stav (1) Zakona o zaštiti ličnih podataka (u daljem tekstu: Zakon), propisano je da je cilj ovog Zakona da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

     Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.

     Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.
Dakle, Granična policija je kontrolor koji je od kandidata zahtijevao da uz prijavu na „Javni oglas za prijem kadeta u činu „Policajac“ Granične policije Bosne i Hercegovine“ broj: 17-06-1-34-11-4660-7/16 od 31.10.2017., dostave ovjerenu fotokopiju važeće vozačke dozvole „B“ kategorije izdate u BiH.
Zakon u članu 4. stav (1) tačka a), propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka u skladu sa relevantnim zakonskim propisom koji reguliše određenu oblast.
Shodno principu pravičnosti i zakonitosti, za obradu kopije vozačke dozvole, relevantan propis je Zakon o osnovama sigurnosti saobraćaja na putevima u Bosni i Hercegovini („Službeni glasnik BiH“ broj: 6/06, 75/06, 44/07, 84/09, 48/10, 18/13 i 8/17, u daljem tekstu: ZOBS).

ZOBS u članu 9. propisuje da je vozačka dozvola javna isprava koju je izdao nadležni organ i kojom se dokazuje pravo upravljanja vozilom određene kategorije ili podkategorije, dok u članu 172. stav (2) propisuje da kad vozač upravlja motornim vozilom, mora sa sobom da nosi važeću vozačku dozvolu i dužan je istu pokazati na zahtjev ovlaštenog lica.

Navedenim odredbama, niti bilo kojom drugom odredbom ZOBS-a, nije propisano ovlaštenje za prikupljanje fotokopije vozačke dozvole radi dokazivanja prava na upravljanje vozilom odgovarajuće kategorije. Stoga, Granična policija kao javni organ je dužna da u granicama propisanih ovlaštenja vrši obradu ličnih podataka kandidata o posjedovanju vozačke dozvole.
     
S obzirom da ZOBS kao relevantan zakonski propis, nije propisao ovlaštenje za prikupljanje kopije vozačke dozvole u svrhu dokazivanja prava na upravljanje vozilom odgovarajuće kategorije, jasno je da Granična policija nema ovlaštenje da od zainteresovanih kandidata traži dostavljanje fotokopije vozačke dozvole izdate u BiH uz prijavu na javni oglas, te da vrši prikupljanje istih. 

Nesporno je da prema Zakonu o policijskim službenicima BiH („Službeni glasnik BiH“ broj: 27/04, 63/04, 5/06, 33/06, 58/06, 15/08, 63/08, 35/09 i 7/13), kojim su propisani opšti uslovi zapošljavanja, direktor Granične policije može donijeti odluku kojom se određuju dodatni posebni uslovi koje smatra neophodnim zbog prirode policijskog posla. Također je nesporno da se kao jedan od posebnih uslova koji treba da ispune kandidati, odlukom propiše posjedovanje vozačke dozvole određene kategorije, ako je to neophodno, te ukoliko je u skladu sa Pravilnikom o unutrašnjoj organizaciji.


Međutim, ni Zakon o policijskim službenicima BiH koji je Granična policija navela kao pravni osnov za donošenje Odluke o određivanju posebnih uslova neophodnih za obavljanje poslova i zadataka policijskih službenika, nije propisao ovlaštenje za traženje i prikupljanje vozačkih dozvola uz prijavu na javni oglas. Prema tome, navedenom odlukom kojom je kao jedan od posebnih uslova za prijem kadeta predviđeno posjedovanje važeće vozačke dozvole „B“ kategorije, ne može se propisati pravo na zahtijevanje i prikupljanje kopija vozačkih dozvola jer takva obrada nije propisana zakonom. 

Osim toga, ovlaštenje za propisivanje posebnih uslova koje treba da ispune zainteresovani kandidati, te utvrđivanje činjenice posjedovanja vozačke dozvole kao jednog od posebnih uslova, ne znači da Granična policija ima pravo da u svrhu dokazivanja takve činjenice zahtijeva dostavljanje fotokopije vozačke dozvole uz prijavu na javni oglas.

Također, potrebno je razlikovati uslove koje kandidati treba da ispune od dokumentacije koju trebaju priložiti uz prijavu na javni oglas. Naime, utvrđivanje činjenice da li kandidat posjeduje vozačku dozvolu za odgovarajuću kategoriju, može se vršiti na način da se od strane članova komisije za izbor izvrši uvid u vozačku dozvolu istog i ta činjenica evidentira u odgovarajućim aktima. Nadalje, prijavni obrazac za predmetni javni oglas sadrži rubriku u kojoj se kandidati izjašnjavaju o tome da li posjeduju vozačku dozvolu odgovarajuće kategorije, što je do konačnog izbora dovoljno za dokazivanje traženih uslova. 

Prikupljanjem kopija vozačkih dozvola kandidata bez izričitog zakonskog ovlaštenja, stvara se neopravdan rizik od moguće zloupotrebe tako prikupljenih ličnih podataka, te se nepotrebno zadire u njihovu privatnost, koja je zagarantovana Zakonom. Naime, vozačka dozvola sadrži identične podatke koje sadrži i lična karta državljana BiH kao što su slika, potpis, jedinstveni matični broj, mjesto rođenja i prebivališta itd. Dakle, radi se o svim podacima koji su potrebni za identifikaciju nosioca podataka, te se kopije vozačkih dozvola ne bi trebale prikupljati bez zakonskog ovlaštenja za takvu obradu ličnih podataka. Upravo takvo ograničenje je u Zakonu o ličnoj karti državljana BiH („Službeni glasnik BiH“, broj: 32/01, 16/02, 32/07, 53/07, 56/08 i 18/12), čija se kopija od državljana BiH može tražiti samo u zakonom propisanim slučajevima. 


Budući da se prikupljanje kopija vozačkih dozvola u predmetnom slučaju ne vrši na osnovu zakonskog propisa, ovakva obrada ličnih podataka od strane Granične policije je pravno neosnovana. 

Na osnovu navedenog, Agencija je utvrdila da je Granična policija traženjem od kandidata da uz prijavu na Javni oglas za prijem kadeta u činu „Policajac“ Granične policije Bosne i Hercegovine broj: 17-06-1-34-11-4660-7/16 od 31.10.2017. dostave ovjerenu fotokopiju važeće vozačke dozvole „B“ kategorije izdate u BiH, postupila suprotno odredbama ZOBS-a kao relevantnog propisa, čime je došlo do povrede principa iz člana 4. stav (1) tačka a) Zakona, prema kojim je kontrolor obavezan da lične podatke obrađuje na pravičan i zakonit način.
Shodno navedenom, na osnovu člana 40. stav (2) tačka e) i člana 41. stav (1) Zakona, riješeno je kao u dispozitivu Rješenja.
Pouka o pravnom lijeku:

Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja Rješenja.

